
ভাগ্যহীন রাজপুত্র, পতিত চাতরে।

এখনো তাঁহার অঙ্গ ভাসে সরোবয়ে॥

 এই কথা বলি বীর করিল প্রস্থান।

শুনিয়া ভেকের দল ক্রোধে কম্পবান॥

গর্ব্বে ফুলে, কিন্তু সবে চিন্তিত অন্তর।

রাজার অধিক নিন্দা করে পরস্পর॥

দেখিয়া এভাব তবে ফুল্ল-গণ্ড রায়।

স্বীয় দোষোদ্ধারে কহে মণ্ডূক সভায়॥

 “শুন শুন মিত্রগণ আমার বচন।

আমি কেন সে মূষিকে করিব নিধন?

কখন মরিল মুষা, নহি অবগত।

আপনার দোষে সেই হইল নিহত॥

বৃথা অভিমানী ছিল মূষিক কুমার।

আপনি আইল জলে পাড়িতে সাঁতার॥

আমাদের বিদ্যা তাহা জানিবে কেমনে?

মরিল নির্বোধ শিশু সেইত কারণে॥

অকারণে রাগ করে উন্দূরের দল।

অনর্থ আমারে চাহে দিতে প্রতিফল॥

যেমন চতুর শত্রু আসিয়াছে রেগে।

তেমনি দেখাও শক্তি, যাবে তারা ভেগে॥

